Коми Республикаса Веськӧдлан котыр сетіс содтӧд вӧзйӧмъяс дзоньвидза оласногӧ кыскӧм могысь

Министерствояслы да ведомствояслы, кодъяс кывкутӧны республикаса олысьясӧс дзоньвидза оласногӧ кыскӧмысь, колӧ сетны стӧч вӧзйӧмъяс. Татшӧм решение примитісны Сыктывкарын Коми Республикаса Веськӧдлан котырлӧн заседание вылын.

Сы йылысь, медым сетны позянлун унджык гражданалы ветлыны спортивнӧй объектъясӧ да кыскыны гражданаӧс активнӧй спортӧ, висьталіс Коми Республикаса мортӧс ёнмӧдан да спорт агентствоса юрнуӧдысь Николай Гордеев. Сылӧн кывъяс серти, 2013 во заводитчӧм вылӧ спортӧн занимайтчысь республикаса гражданалӧн пайыс лоӧ 24,4%. Тайӧ петкӧдлас серти, Рытыв-Войвыв федеральнӧй кытшса регионъяс костын республика лоӧ медводдза местаын (ӧтувъя дінму рейтинг серти 13 позицияын). Регулярнӧя ветлӧны спортивнӧй объектъясӧ коймӧд юкӧныс. Но Н.Гордеев лыддьӧ, мый оз став позянлунсӧ уджӧдны, кыдзи физкультура да спортын, сідзи и дзоньвидза оласногӧ ышӧдӧмын.

Дзоньвидза оласногӧ ышӧдӧмӧ босьтчӧмсӧ ошкис «Наркотикъястӧм кар» фондса юрнуӧдысь Анна Фролова. Сійӧ висьталіс, мый Ухтаын спортӧн занимайтчыны ышӧдӧны йӧзӧс юӧртан средствояс пыр. Анна Фроловалысь вӧзйӧмъяс сетісны Коми Республикаса Веськӧдлан котырӧ.

Коми Республикаса мортӧс ёнмӧдан да спорт агентстволысь вӧзйӧмъяссӧ мӧдӧдісны помӧдз уджсӧ вайӧдӧм могысь. Медшӧр тырмытӧмторйыс — кутшӧмсюрӧ юалӧмъяс серти абуӧсь практическӧй вӧзйӧмъяс.

«Медшӧр мытшӧдъяс, тіян юӧртӧм серти —  абу тырвыйӧ материально-техническӧй подув да оз тырмыны кадръяс, - торкис Николай Гордеевлысь докладсӧ Коми Республикаса Юралысьӧс Медводдза вежысь Алексей Чернов. - Мыйла сідзкӧ медводз онӧ уджалӧй тайӧ мытшӧдъяс вылын? «Восьса ӧдзӧс лунъяс» да уна йӧза спорт мероприятиеяс некыдзи оз отсавны решитны торъя могъяссӧ местаяс вылын».

Нӧшта ӧти тырмытӧмтор вылӧ Спортагентствоса юрнуӧдысьлы индісны. Сы вылӧ, мый Коми Республикаын спортлы сиӧм во олӧмӧ пӧртӧм вылӧ ӧнӧдз на абу план. Кыдзи гӧгӧрвоӧдіс Николай Гордеев, талунъя лун вылӧ документыс сӧгласуйтан тшупӧдын. Тырмытӧмторъяссӧ тӧд вылӧ босьтӧмӧн Н.Гордеевлы тшӧктісны вежонся кадколастӧ докладсӧ вайӧдны помӧдз. 
